
Dagoeneko 300 deitik gora jaso dituzte Erresuma Batuan burua nahastuta duen ezezagun bat identifikatzeko, baina oraindik ez dakite nor den gaztea, soilik musikaren bidez adierazten baita. 

Edu lartzanguren - DONOSTIA 

Balea baten sabeletik lehorrera botata bezala aurkitu zuten gizonezko gaztea Sheppey uharteko (Ingalaterra) hondartzatik hurbil, apirilaren 7an. Blai zuen soin gaineko traje dotorea. Noraezean zihoan kaleetan barrena, Poliziak jaso zuenean. Ez du hitzik egiten. Urduritasun krisiak ditu. Inork ez daki nongoa den. Arropetan ez zuen etiketarik, norbaitek apropos moztuta. Gaztea identifikatzeko zantzu bakarra dute Erresuma Batuko agintariek: musika. Ezezaguna pianista iaioa da, eta musika sortzen du. 

Ezinezkoa izan zaie sendagile eta psikologoei 20 eta 30 urteko gizonezkoarekin komunikatzea. «Ez du hitzik egiten, erabat izututa dago», esan du Karen Dorey-Rees psikiatrak. Gillinghameko Itsas Ospitalean dago, Erresuma Batuko osasun zerbitzuaren zaintzapean.Erietxeko langileek papera eta bolaluma bat eman zioten, bere izena edo bestelako daturen bat idazteko. Ez zuen hitzik idatzi. Horren ordez, Suediako bandera eta piano bat marraztu zituen, barneko mekanismoak xehetasun handiz zirriborratuta. Suediarra dela esan nahi ote zuen jakin ezinik dabiltza oraindik. Pianoa marraztuta zer esan nahi zuen berehala ikusi zuten sendagileek.Erietxeko kaperara eraman zuen ezezaguna Michael Campek, gaixoaren ardura hartu duen gizarte laguntzaileak. Erietxeko langileak txundituta geratu ziren gizona pianoa jotzen hasi zenean. «Musika ezagutzeko moduko aditurik ez zegoen han, baina musika klasikoa zela ikusi zuten eta oso ongi jotzen zuela», esan du Dorey-Rees psikiatrak. Lau orduz jo zuen jarraian. 

Ehunka dei Erresuma Batuko agintariek telefono bat jarri dute lanean herritarrek pianista ezezagunaren inguruko informazio eman dezaten. Atzo 300 dei baino gehiago zituzten pilatuta. Edonola ere, itxaropen gutxi dagoela esan zuen Camp arduradunak: «Denbora asko pasatu da aurkitu zutenetik. Inork ez badu izen bat ematen, ez dut jakiteko beste biderik ikusten». 

Musika izan daiteke beste bidea. Europa osoko orkestrekin jartzen ari dira harremanetan, gizonezkoa ezagutzen ote duten jakiteko. Ezezagunak hitz egin gabe jarraitzen du, baina pianoa jotzen lasaitzeaz gain, musika idazten du. Musika adituak ekartzeko iradoki dute zaintzaileek, pianistaren musikaren bitartez, hura nongoa den asma dezaten.Buruko gaixotasunak dituen pertsonentzako gune berezi batean dute gaztea. «Bistan da oso gizon zaurgarri dela, eta arriskuan jarriko genuke joaten utziz gero», esan du Dorey-Reesek.Poliziak esan duenez, litekeena da norbaitek pianista itsasontzi batetik bota izana. Arropetako etiketak kenduta izateak indarra emango lioke hipotesiari, argudiatzen dutenez.Ehunka lagun ari dira iristen azken urteotan Afrikatik Europako kostaldeetara, ustez, Jonas musikaria bezala. Baina txalupetan heltzen direnek badakite nor diren, nondik datozen eta nora doazen. Gehienek ez dute pianoa jotzen, ordea. 

